
        
            
                
            
        

    
	Л. ВАНГАН

	 

	ЖОЖ СЭРЭЭНЭН

	 

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	



	ЛАМЖАВЫН ВАНГАН

	 

	ЖОЖ СЭРЭЭНЭН

	 

	Сэрээнэн гуай өнгөрдөг намар жаран нас хүрч нэгдэл ойг нь тэмдэглэж нижгэр найр болсон юм байх. Аргагүй дээ, Сэрээнэн гуайн ой дээр нэгдэл гараа гаргалгүй ч яах вэ. Зүтгэл ч гэж зүйрлэшгүй, ухамсар санаачилга ч гэж ёстой нэг үлгэр жишээ болсон хүн юм шүү.

	Энэ ойд хоёр онцлог сонин юм болсон юм гэнэ билээ. Нэг нь нэгдэл төв дээрээ найман ханатай том гэр бариад нэгдлийн удирдлагаас зориуд монтёрт үүрэг өгч тэр гэрт дөрвөн чийдэн тавиулж өдөр шиг гэрэлтүүлсэн юм гэнэ билээ.

	Хоёрт найран дунд Сэрээнэн гуай тэр чийдэнгийн гэрлээс санаа төрж, ам нь халсандаа тэр үед Улаанбаатар хот ороод хөгөө тарьж, түүнийгээ хориод жил нууж, дөрвөн чийдэн тавиулсныхаа хэргийг бүтээсэн юм гэнэ билээ. Түүнээс өөр цагт бол Сэрээнэн гуай дуу цөөнтэй, адаар зантай, хийхийг мэдэхээс, хэлэх ярихыг мартсан юм шиг хүн. Хааяа нутгийн зарим хөгшид жож Сэрээнэн гэдэг юм. Чухам овог нь бол Галдан юм. Жож гэдэг хочийг Сэрээнэн гуайд хорин хэдэн жилийн урьд нутгийнхан нь өгөхдөө хилсдүүлээгүй юм гэнэ билээ.

	 

	□

	 

	Сэрээнэн гуай 1924 онд 21 настай гэрлээд цөөн малтай айл гэр болж тасраад сумынхаа хамгийн зүүн урд талын зэлүүд нутаг «Шар шувуутын ам» гэдэгт ганц гэрээрээ гучаад жил болжээ. Шар шувуутын ам гэдэг нь ардаа модтой хойд өвөр нь өндөр цохио хадтай, амаа өгсөхөөр хавчуу, нөмөр ихтэй дулаан өвөлжөөтэй, амаа уруудахаар уужирч тавиу сэрүүн болдог, задгай сайхан горхины устай, дөрвөн улирлын бэлчээр бүрдсэн нэг Сэрээнэн байтугай нэг хэсэг Сэрээнэнгийнх багтах ам юм аа. Сүүлийн гучаад жилд энэ аманд эднийхээс өөр нэг ч айл байгаагүй. Учир нь нэгд зэлүүд хол, хоёрт, зожиг Сэрээнэнгийнх тэнд эзэгнэн байдаг юм гэдгээс дургүйцдэг юм санжээ. Сэрээнэн гуай ягштал амиа борлуулдаг хүн. Сэрээнэн гуай хүнд юм зээлдүүлж тус хүргэж үзээгүй, эрлийн хүнд сураг дуулгаж сураагүй, маллаж байгаа хэдээсээ алдаж холдож үзээгүй хүн.

	Эднийд хөл дарж айлчид хоноц ирдэггүй шахам, хөгжөөн болж найр наадам хийдэггүй, эхнэр охин хоёртойгоо гурвуулхнаа энэ аманд нам гүм амьдрахдаа мал гэвэл аргамжааны хоёр сайн, эмээлийн гурав, бүгд 5 морьтой, хар хүрэн хилэнгээр бүтээчихсэн үхэр чулуу шиг арваад гялтгар хүрэн хайнагийн үнээ тогтмол саадаг, таван сайхан хайнагийн шар тэрэгтэй, шилээд байхын хэрэггүй жигдхэн бөөрөнхий гурван зуугаад хоньтой, үржлээ гээд олширдоггүй, үхлээ гээд цөөрдөггүй ийм л тогтмол малтай айл юм. Ногдсон албаа үг дуугүй залгуулдаг, ноосоо хэмнэж хуримталж байгаад жил өнжөөд сэмхэн хэд гурван эсгий хийчихдэг, эв нь таарвал илүүдсэн эд малаа хонжоо харалгүй борлуулчихдаг болохоос арилжаа наймаа хөөцөлдөж үзээ ч үгүй хүн. Архи нэхсэн үеийн хөгшид ирвэл арай ч хоосон суухгүй, бага мөртөө удсан яггүй хатуу юм амсуулчихдаг, алмайрч яваа харчуул ирээд шуугих гэвэл адайр нь хөдлөөд гарч орж дуугүй ширвэчсээр байгаад явуулчихдаг юм.

	Ямар сайндаа ганц охин нь 32 хүрсэн хойноо арайхийж нэг хүнтэй болж, Шар шувуутын ам хоёр гэр айлтай болох вэ дээ.

	Гэхдээ дугуйгаа олно гэгчээр цаанаа хамаатан садны түлхээ багатай, хөл хөгжөөн цөөнтэй ажилд нь зүтгэх нь адуу шиг, ам дуугарах нь загас шиг хүргэн олж авсан гээч...

	 

	□

	 

	Ийм хүнийг чинь зожиг гэхгүй яах вэ дээ. Харин 1958 онд Сэрээнэн гуайг нэгдлийн тэргүүний сайчуулын нэг гэж нэрлэгдэж мандаж эхэлснээс хойш «Жож» гэж хочлохоо бараг больжээ. Болихгүй ч яах вэ. 1950 онд Сэрээнэн гуай анх нэгдэлд элсэж гэнэ ээ. Мөн хачин юм байх гэж. Ёстой нөгөө эр үхэр тугаллаж, эвэртэй туулай үзэгдэж гэдэг чинь болж дээ гэлцэж гайхаж шуугилдсан гэнэ билээ.

	Нэгдэлд ороод эхний хэдэн жил мөн л Жожоороо явсан юм. Ямар сайндаа ямар мал авах вэ гэхэд нь «За би ч ямаа, монгол үхэр хоёрт л яснаасаа дургүй дээ. Адуу, тэмээ маллаж үзээгүй дээ. Нутаг байдал нь таарах юм байна. Хуц л авах уу даа» гэж хуц хариулсан чинь Жожийн малладаг мал мөн дөө гэж нутгийнхны нь бах тав нь ханасан юм гэнэ билээ. Энэ шуугианыг авгай нь дам дуулаад үглэж гэнэ. Хүргэн охин хоёрынхоо нэрийг ч бодож гэнэ. Хойд жил нь улсын бэлтгэлд өгөх эр хонь зургаан зууг хүргэнтэйгээ хоёулаа авч маллаад сэтэртэй ирэг шиг болгоод тушаасан чинь нэгдэлдээ тустай өөртөө ч ашигтай болж урам зориг нь орсноосоо хойш ажлын бэрхшээлийг хайхрахгүй нэгдэл юү л өгвөл түүний нь хийсээр малласаар сүүлдээ 500 охин хурга авч гардаж бойжуулаад, төл авах жишээтэй түвэгтэй ажлуудыг нь гарамгай хийдэг болжээ. Гэхдээ л эднийх одоо хүртэл Шар шувуутынхаа аманд шүү дээ.

	 

	□

	 

	Би Сэрээнэн гуайн хувийн зан чанарын тухай ярьсаар байгаад та бүхэнд хэлэх гэсэн паянгаасаа холдчихлоо. Уучлаарай. Одоо буцлаа. 1954 онд нэгдлийн төв дээр «ДС-9» гэдэг цахилгаан станц тавьчхаад 7 дугаар сарын 10-ны орой шинэ станцаа ажиллуулж шинэ клубээ нээж цахилгаан гэрэлд баярын хурлаа хийж, концертоо тоглож нижгэр наадам хийхээр төлөвлөөд 7 дугаар сарын 1 хүртэл эрвийх дэрвийхээрээ хөдөлжээ. Гэтэл чийдэнгийн шил олдоогүй эрж давхилдаад бүтсэнгүй цухалдацгааж, элбэг байхад аваад далд хийчих нь яалаа гэж дарга орлогчоо, орлогч нь нягтлангаа, нягтлан нь аж ахуйн эрхлэгчээ, эрхлэгч нь барааны агентаа зэмлэлцэж суусан тэр үед Сэрээнэн гуай хөтөлгөө моринд хоёр хайрцагтай юм тэгнэж шогшуулан ирээд нэгдлийн конторын үүдэнд буулгав. Чийдэнгийн шилний бодол болсон аж ахуйн эрхлэгч мэл гайхаж, дэмий л цонхоороо гөлөрч байгаад Сэрээнэн гуайг харж, энэ Жож бас л юу шаардах гэж авдар сав ачаад ирж байгаа юм бол доо гэж дотроо зэвүүцэн байтал Сэрээнэн гуай хоёр авдар нэг нэг гартаа барьж түүртсээр хаалга дэлгэн орж ирэхэд түүнийг тааламжтай нүдээр харж хүлээсэн хүн нэг ч байсангүй. Цөм дуугүй суусаар байжээ. Сэрээнэн гуай сүүлдэж дуугардаг барилтай хүн хойно орсон даруйдаа олон юм дуугарсангүй мэндлэлцээд сууж ганс тамхиа гаргаад нэрж эхлэв. Гэтэл аж ахуйн шаардлагад агдуун болчихсоноороо аж ахуйн эрхлэгч түрүүлэн ам нээж,

	— За Сэрээнэн гуай юу л гэж явна даа? гэв. Сэрээнэн гуай нэг нэрж асааж авсан тамхиа хэд сорж шившиж гүйцээд иш мухаргүй л,

	— Чийдэнгийн шил авчирлаа гэж зөөлөн дуугарав. Энэ үг тэр өрөөн дотор байсан хүмүүсийн дотрыг үнэхээр чийдэн асах шиг болгов.

	Тал бүр тийш нь сураг тавьж, хөрш нэгдлээс зээлдүүлээч гэж гуйж давхилдсан албархуу худалдагчдын дотор төрсөн бодлыг ам түргэнтэйгээрээ,

	— Хаанаас хэн явуулаа вэ? гэж аж ахуйн эрхлэгч илрүүлэв. Сэрээнэн гуай энэ үгийг сонсоод огт юм бодсонгүй.

	— Би нэгдэлдээ өгч байгаа юм аа. Хэрэг болж магадгүй, станцтай болж байгаа гэж дуулсан юм гэж огт тоглоом наадам хийсэн шинжгүй хэлээд буурал түнжин толгойгоо орой дээрээс нь урагш нь эхлэн нүүр эрүүгээ шувтартал усыг нь шавхарч байгаа юм шиг шудран илэв. Дарга нарын маань царайд мөн л итгэсэн шинжгүй инээмсэглэл тодорчээ.

	Нэгдлийн дарга ямар ч бол чийдэнгийн шилтэй болсондоо сэтгэл нь амсхийж хүрэлцээ нь юу юм гэж бодоод,

	— Хэдэн ширхэг юм гэнэ ээ, Сэрээнэн гуай? гэж асуув.

	— Нийтдээ 100 л юм сан, нэг авдарт 50 л юм даа гэж жишим ч үгүй хэлэхэд инээд муутайгаараа нэгдлийн орлогч, агент хоёр тэссэнгүй инээцгээв. Нэгдлийн дарга Сэрээнэн гуайг нэлээн хэдэн жил мэдэх юм сан, нэг ч ингэж алиалж байгааг нь үзээгүй, дуугүй байж байгаад их наргианы хөгшин юм. Бидний яг энэ тухай ярилцаж байгааг мэдээд алиалж байна мань эр. Заримдаа дуугүй хүмүүс их чимээгүй усан алиа байдаг гэж бодоод ам нээх гэтэл хэн нь ингэж тус болов оо гэдгийг түргэн мэдэх гэсэндээ,

	— Нээрээ Сэрээнэн гуай минь хэн танаар явуулаа вэ? Танай цаад залгаа нэгдлийн дарга Ядам гуай юу! гэхэд Сэрээнэн гуай нэг муухан мушийн,

	— Хужиртын хормой Жигмэдийн Ядам тэгж хүний гар тослохгүй байх аа. Би нэгдэлдээ тусалж байгаа юм. Миний юм гэж үнэхээр итгүүлэхийг оролдон хүчлэн хэлэхэд нэгдлийн бүдүүн Далхаа «Муу жож Сэрээнэн бүр галзуурч гэм. Харсаар байтал албаны юмыг минийх гэж, би тусалж байгаа юм гэж зүтгээд ухаандаа сайн хүн болж, нэр төр сайшаал шагнал горьдож яваа санаатай юм байх даа» гэж зэвүү нь хүрээд,

	— Сэрээнэн минь чи битгий золиг орги! Чиний юм бол чи хээрээс олсон юм уу? Чи л ийм олон шил худалдаж авлаа гэж үү! Худалдаж авсан юм бол хаанаас яаж авсан бэ? Үнэ нь хэд юм? гэж уцаарлан хэлэхэд, Сэрээнэн гуай үнэхээр худалдаж авсан гэхээр хамаг паян нь илрэх болно гэж зовоод чухам юу гэхээ мэдэхгүй хэсэг түгдрээд өөрөөсөө тусалж байгааг нь итгэхгүй болохоор эд нар намайг нөгөө жож Сэрээнэн гэдгээрээ л хялайж байна гэж гомдсондоо адайр зан нь хөдөлж,

	— Би хулгай л хийгээгүй юм. Миний л юм, худалдах ч гэсэн юм биш. Хэрэг болбол яах вэ аваарай. Болохгүй бол хог дээр аваачаад хаячхаарай, дарга нар минь! гэж зангирсан хоолойгоор эв дүй муутайхан хэлчхээд конторын нь хаалгыг тасхийтэл чулуудан гарч, мориндоо мордоод хөтөлж явсан тохоштой морио ууртаа ташуурдан давхижээ.

	Конторт үлдэгчид чухам яах учраа ч олсонгүй гайхацгаан хоцров. Зарим нь Сэрээнэн гуайг бид итгэхгүй гомдоочхов уу даа гэж зовох маягтай, зарим нь Сэрээнэнд зэвүүцсэн байдалтай хэвээрээ зарим нь ямар гэгчийн хачин юм болж байна гэж инээн хөгжсөн хэвээрээ үлджээ. Яаруу дуудуулсан нэгдлийн монтёр орж ирээд хайрцаг задлахад одоогийн бөөрөнхий хэлбэртэй биш өргөст хэмх шиг зууван бөөрөнхий мөртөө доторх гэрэл гардаг утас нь шилнийхээ хэлбэрийг даган мөн урт нугалаастай байсныг хараад,

	— Энэ чинь юү вэ? Сүүлийн 20 гаруй жил манай энд ирэхээ больчихсон шил байх чинь? Энэ одоо хаана дарагдаж байгаад гарч ирээ юм бол? гэсэн үг дарга нарт гайхах сэтгэл төрүүлжээ. Юмыг муугаар боддог хүн энэ Сэрээнэн дээр үед лав нэг хоршоо дээрэмдсэн байж мэднэ гэж бодсон ч байж болох юм.

	 

	□

	 

	Сэрээнэн гуай буцаж явах замдаа элдвийн юм бодож явжээ. Өдий хүртлээ бишгүй л гомдож баярлаж явсан. Гэхдээ ингэж гомдож ер үзээгүй. Нас нь өтөлсөндөө ч тэр юм уу, энэ гомдолт хүнд туссаныг яана аа! Хүн амьтантай зөвлөж ярьдаггүй, асуудаггүй, ганцаараа гэнэт бүтэлгүй юм саначихдаг миний энэ өвчин үү?

	...Заавал нэг санаагүй бодоогүй, эвгүй юманд оруулна гээч. Энэ гай болсон чийдэнгийн хэдэн шил намайг мөн олон хөөдөж байж арай гэж нэг салах шив. Хэдэн мөнгийг минь үрээд, газар дээрх ганц дүүтэй минь тангараг таслаад, нутгийнханд минь шившиг тарих шахаад, тэгээд өнөөдөр энэ хэдэн минутын өмнө би яасан сайхан сэтгэлтэй энэ замаар тэр хэдэн гайтай шилийг тэгнэж яваа билээ? Нэгдлийн маань хамаг удирдлага цугларчхаад зориуд намайг хүлээж авах гэж байгаа юм шиг байсныг хэлэх үү. Мөн хүлээж авав аа? Халуун нурам руу ус хийж байгаа юм шиг... Арай л хулгай хийгээд ирэв үү гэсэнгүй. Дотроо зарим нь ч тэгж бодсон ч байх аа. Тусалж байгаа юм гээд байхад, үнэ нь юү юм бэ ч гэх шиг, даанч яав аа. Би гэдэг хүн ингэж олны итгэл алдчихсан нэр төрөө барчихсан мөнхийн жож Сэрээнэн юм байжээ. Энэ нэр үхлээ ч гэсэн яснаас минь салахгүй байх аа гэж бодон элдвийг тойруулан уймарсаар гэртээ харьжээ. Ирсэн өдрөө хоол цай нь хоолой руу нь орсонгүй. Сурсан заншлаараа хагас сар гаруй авгайтайгаа ч дуугарсангүй. Авгай нь занг нь мэдэхээрээ «Энэ маань нэг хүнтэй хэрэлдэж дээ. Хар өглөөгүүр өвчин тусчихсан юм шиг л гэнэтхэн хувцаслаад л хоёр морь эмээллэж тохошлоод өвөлжөө орно гээд явсан юм. Өдийд тийшээ явах хэрэг баймааргүй л юм сан. Хоёр илүү шинэхэн эсгий туурга байсан юм түүнийгээ хүнд зарах гэсэн чинь үнэ таараагүй тар тур гэсэн юм байлгүй дээ» гэж бодоод өнгөрчээ. Сэрээнэн гуай баяр наадмаар сум ордог ч биш, зарим жил авгай охин хоёроо явуулдаг байсан юм. Харин нэгдэлд орсноосоо хойш жил бүр өөрөө наадамд ирдэг болсон юм сан. Энэ жил гомдсондоо өөрөө ч очоогүй, хөгшнийгөө ч оч гэж хэлээгүй өнгөрчээ.

	Сүүлд дуулахад Сэрээнэн гуайн өгсөн шилүүд 220 вольтын 80-60 лааны гэрэл байсан учраас клуб, контор, гуанз, орон сууцад бүрэн хүрч, тэр ч байтугай нэгдлийнхэн клубийнхээ үүдэнд хүртэл гэрлэн чимэглэл хийж баяр наадмаа сүртэй сайхан өнгөрөөсөн гэнэ билээ. Түүнээс хойш нэгдлийн захиргаанаас чийдэнгийн шилний үнэ, оронд нь солих гэсэн юм гэж нэхсэн албан газар огт гарсангүй уджээ. Үнэхээр Сэрээнэн гуай тусалсан нь гарцаагүй боллоо гэдэг итгэл дарга нарт төрсөн, гэвч яах гэж Сэрээнэн гуай тийм олныг хэзээ хаанаас авч дарсан нь ойлгогдохгүй оньсого хэвээрээ үлджээ. Сэрээнэн гуайг итгэхгүй гомдоосон явдлыг сүүлд дуулсан нэгдлийн намын үүрийн дарга нөгөө хэдийгээ зэмлэж байна гэсэн сураг дам дуулаад Сэрээнэн гуайн сэтгэл нь амарч гомдсоноо мартаад нэгдлийнхээ төлөө үргэлж санаа тавьж зүтгэсээр явжээ.

	 

	□

	 

	60 насны найран дээр паянгаа ярих нь ингэж эхэлсэн юм. Хурал ёслолын хэсэг нь 4 цагийн үед эхэллээ. Найрын хэсэг 5 цагт эхэлсэн юм. 8 цагийн үед найрын байдал ч нэг хөгжөөд ирлээ. Сэрээнэн гуай уг нь юм уудаггүйдээ ч юм уу баяр хөөр болсондоо ч юм уу амархан халчихсан байжээ. Гэтэл гэнэтхэн гэр дүүрэн гэрэл гарч чийдэн асахтай зэрэг шагшиж гарчээ. Ам амандаа «Өдөр шиг мөн сайхан аа. Дөрвийг тавьчихсан байна шүү» гэлцэхийг сонссон Сэрээнэн гуай бараг энэ насандаа инээж үзээгүй чанга дуугаар инээж,

	— Та минь ээ! Та минь ээ! гэхэд нь авгай, охин, хүргэн гурав нь яадаг билээ бүр согтчихжээ гэж сэтгэл нь зовцгоожээ.

	— Гуравдугаар бригад Шар шувуутын аманд суурьшаад гүйцэхээр манай суурь хүртэл утас татаад гэртээ малынхаа хашаа саравчинд төлийн пүнз, өвсний хашаа, жорлон, онгойдог сав бүгдэд чийдэн тавьж хүслээ хангаад үхнэ дээ би! гэхэд найрынхан ам амандаа,

	— Сэрээнэн гуай үхэх хаа ч байсан юм бэ, 80 уужуухан хүрнэ. Наана нь 70 насны найр, 80 насны найр хийнэ. Болоогүй гэлцжээ. Сэрээнэн гуай эдний энэ үгийг дуулсан шинжгүй.

	— Гажид аа! Би хэдэн онд хот орлоо? гэж авгайдаа хандахад авгай нь хуруу дарж,

	— Охин минь 9-тэй байсан юм сан. 34 он юм уу даа гэв.

	— За тийм ч байх аа. 34 он юм даг. Би тэр үед томоогүй ухаан муухай ч байж. Харин чадал тэнхээ сайтай ч байж. 34 онд хот орох юм боллоо.

	— Та минь ээ. Жаахан чимээгүй байгаач! Сэрээнэн гуайн ярихыг сонс! гэж их олзуурхан сонирхсон байдалтай нэгдлийн дарга нийтийн анхаарлыг татаад чимээ намдсаны дараа Сэрээнэн гуай хоолойгоо засаж,

	— Одоо урагшаа нүүгээд говь сум орчихсон Шарын Раднаагаас таван тэмээ хөлслөөд Раднаа ч өөрөө зургаан тэмээ бүгд арван нэгэн тэмээ ачаатай жаал жуул зарах юмтай би ганц дүүтэйгээ ч уулзъя, өвлийн хоолонд нь нэмэр өгье, хот хүрээ ч үзье гээд гараад өглөө. Сар гаруй л явж хүрсэн юм. Оройхон шиг хот орчихсон чинь зах хязгаар нь ч мэдэгдэхгүй юм. Хүн амьтан нь бужигнаад машин тэрэг, дуу чимээнээс нь тэмээ морь, туусан хэд маань үргээд алдчих гээд байдаг... сандарч тэвдэж л явлаа. Раднаа маань намайг бодвол урьд нэг хоёр хот орсон юм гэсэндээ усны гудамжийн адаг гэдэгт нэг том хүрэн дааман хаалга нээж би чинь дүүгээ олж уулзав шүү дээ. Хашаанд нь тэмээгээ оруулаад ачаагаа буулгах гэсэн чинь дүү маань тооноороо чийдэнгээ гаргасан нь хашаа дүүрэн гэрэлтэй ч болж, бид ч тавтай хөдөлж гарав даа.

	За тэр оройноос эхлээд л би энэ чийдэн гэдэг чинь мөн таатай, хүнд байж байгууштай эд юм аа гэж бодоод байдаг болчихлоо. Ийм сайхан юмтай газар сууж байгаад ахдаа нэг хоёрыг ч олоод явуулсангүй мөн тусгүй хүнээ гэж дүүгээ дотроо зэмлэх боллоо.

	Дүүгийндээ өгсөн юмнаас гадна авч очсон мах, сүү, тос, цөөн хурганы арьс байсныг минь дүү бэр хоёр маань миний бодож очсоноос хамаагүй аятайхан борлуулаад янчаан болгоод өглөө.

	Хэдэн төгрөгөө өвөртлөөд зах дээгүүр хэсэж авгай, охин хоёрынхоо захисан барьсныг авчээ явтал өндөр хоршоо гэгчийн төмрийн тасагт нөгөө чийдэнгийн маань шил хямдхан нь аргагүй байж байна. За үүнээс чинь баахныг аваачаад цагаан дээсээр оосорлоод дүүжлээд байдаг хэрэг гэж бодоод өгөх айл хүнээ бүртгээд хашаа саравч пүнзээ тоолоод хагарчихаар нь солино, тэнд очсон хойно худалдаж авах ч хүн гарна гэж бодоод 100 ширхгийг бичүүлж аваад үүрч дүүгийнхээ пинд нуучихдаг байгаа. Дүү маань яах вэ хөөрхий нэг жижиг дарга ухаантай л ажил хийдэг юм байж. Хашаа, гэр орон, эхнэр хүүхэн нь гоё сайхан л юм. Даанч юмаар юм хийж чаддаггүй ажил муутай, өрчихсөн бурхан шиг эрх танхи юм даа.

	Бидэнтэй адилхан өглөө босоод л малаа дагаад гарна гэх биш. Хааяа нэг хоршоо дэлгүүр гээд сав аваад л гарах юм. Тийм улсын чинь дэргэд би олон хонож чаддаг юм биш, юм бүгд нь сэтгэлд таардаггүй, үймээн шуугианд нь ядарч гүйцлээ! Ер нь буцахаа бодоод юм хумаа ч эмхэлж авлаа.

	Маргааш эрт гарна гээд тэмээгээ авч ирээд бэлтгээд байсан чинь дүү бэр хоёр маань надад баахан үнэтэй цайтай бэлэг барьж өгдөг юм болов оо. Дараа нь намайг дайлдаг хэрэг. Занг нь мэдэхгүй орос архи уучихсан чинь үг олширч, дүүдээ агсан тавьж гарчээ.

	— Би чамд хоол хүргэж барааг чинь нэг харъя гэж ирэхдээ даавуу даалимба горьдож ирээгүй. Чи яасан ухаанд чинь ухна үхчихсэн амьтан бэ? Ер нь хот газар бүгсэн албаны жаргалтай та нар малчин ардыгаа боддоггүй яасан улс вэ? Өөрсдөө ийм сайхан юм хэрэглэж байж хоршоо дэлгүүртээ элбэг хямд хэвтэж байгаа юмнаас ганц хоёрыг ч гэсэн аваад явуулчихдаггүй. Та нарын үүгээр чинь би яах юм? гээд нөгөө бэлгийг нь буцааж чулуудаад бүр шившгээ тарьжээ.

	Дүү маань намайг аргадаж ах минь юү авах гэсэн юм бол, та хэлээч гэж учирлаад байхаар нь ганц ширхэг ийм чийдэн ч гэсэн бодсонгүй юу гээд чийдэнг нь заалаа. Та нар малчин ард биднийгээ ер нь юугаар гийгүүлж байна?! Бид чинь өөхөн дэнгийн гэрэлд сохор юм шиг... Энэ тэр л гэсэн юм байх. Дүү маань энэ чинь цаанаа цахилгаан станц гэдэг юмгүй бол асдаггүй юм гэхэд нь би ч яах вэ үхэр шиг зөрөөд зүтгээ биз. Яадаг юм бэ? Станц мистанцтай нь авахгүй юу? гэж загнасан гэнэ.

	— Ах минь тэр чинь их үнэтэй, бас тэгээд их ажилтай байдаг юм гэхэд нь би согтуу золиг чинь бүр ч галзуурч дүүгээ барьж алгадаад,

	— Чи малчин ардуудыг басаж доромжилж байна уу? Бидэнд тэр байтугай юм худалдан авах мөнгө байдаггүй, ганцхан хотын та нарт байдаг хэрэг үү?! гээд л улам өвчигнөсөн юм гэнэ билээ. Нэг мэдэхэд үүр гэгээрч босоод л юм хумаа янзалж өнөө хоёр авдартайгаа ч хэрэггүй юм авчхаж гэж мэдлээ. Гэхдээ эд нарт би өдий олныг авсан гэж хэлээгүй нь яамай гэж дотроо залбираад,

	«Одоо энэ новшоо яана? Энд орхивол хотынхны шившиг болно. Тэгсэнд орвол хээр аваачаад хаяя» гэж бодоод эсгийнд ороож ачиж орхиод гарав даа. Дүү маань ч гомдсон бололтой, ёс гүйцэтгэж гаргаж өгсөн боллоо. Замдаа хээр хаячихъя гэсэн чинь Раднаагаас ч зовлоо. Тэгээд хэрэггүй ч бүрэн бүтэн нэлээн хэдэн төгрөгөөр авсан цоо шинэ юмыг чинь бас хаячхаж чадахгүй юм байна. Тэгсээр яваад аваад ирчихдэг байгаа. Ирээд авгай хүүхдэдээ ч үзүүлэхгүй нуугаад бүрээснийхээ муу пүнзний тааз орой хоёрын завсраар чихэж орхиод 20 жил болсон хэрэг шүү дээ гэхэд нь авгай нь яриаг нь тасалж,

	— Тийм байх аа, нэг тэмээнээс хоёр цагаан хайрцагтай юм буулгаж харагдсан юм, тэгээд л алга болчихсон юм. Раднаагийн юм байж гэж бодож байсан санагдана гэв.

	— Та бас энэ явдлыг мэдээгүй хэрэг үү? гэж нэгдлийн дарга асуухад,

	— Аа үгүй чиш золиг. Үүний аль мунхаглаж явахыг тэр гэх вэ. Хэзээ өнгөрсөн хойно л паян нь дуулддаг юм гэхэд гэр дүүрэн инээд болов.

	Сэрээнэн гуай өндийж,

	— За тэгээд 1954 онд нэгдэл станцтай болж байгаа гэж дуулаад наадмын урьдхан нэг өглөө эрт гэгчийн өвөлжөө орж нөгөө хоёрыгоо аваачиж өгье гээд гарсан нь тэр л дээ гэхэд авгай нь шүүрэн авч,

	— Би тэгэхэд хэдэн илүү туургаа зарах гээд явлаа гэж бодож суугаа юм шүү. Түүнээс чинь болоод охин бид хоёрыг наадам үзүүлээгүй гээч! гэв. Инээдэм шуугиан дундуур Сэрээнэн гуай босож,

	— За дүү нар минь, нээрээ ч нэг малчин хэчнээн баян мөнгөтэй байлаа ч гэсэн энэ гэрлийг чинь малчны гэрт авчирч чадахгүй байжээ. Одоо аймаг, хот, сум нэгдэл бригадын төв байтугай малчдын гэрт орж ирээд байна. Ахын нь хүсэл тэнэгдүү эхэлсэн ч гэсэн, энэ хамтарсан хөдөө аж ахуйн маань буянгаар биелж байна. Шар шувуутын аманд нэг зуу биш хэдэн зуун ийм гэрэл удахгүй асна.

	Түүнийг харсан бүхэн ёстой л социализм гэдэг чинь энэ юм даа гэнэ. Жож Сэрээнэнгийн эл хуль ам гэж хэн ч хэлэхгүй биз ээ. Дүү нар минь, тэр олон гэрлийн төлөө! гэж хундага өргөв.

	 

	1954

	 


“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номын гарчиг:

	 

	Бөхийн Бааст

	Хаш аяга

	Алтайн хөх дөнөн

	Ногтруу

	 

	Содномбалжирын Буяннэмэх

	Гайхамшигт учрал

	 

	Ламжавын Ванган

	Жож Сэрээнэн

	 

	Шанжмятавын Гаадамба

	Тэрэгчийн хүү

	Элбэг дээл

	 

	Цэндийн Дамдинсүрэн

	Шарав Норов хоёр

	Чөтгөр

	Хачин хурим

	 

	Санжмятавын Дашдэндэв

	Сувдан гутлын хэрэг

	 

	Сормууниршийи Дашдооров

	Оргодол

	Амрагийн модон хутга

	Сономын нэгэн баяр

	Энх улирал ханхлахад

	 

	Дожоодорж

	Хачин хүн

	Толгой

	 

	Чадраабалын Лодойдамба

	Гэрээслэл

	Шаргачин

	Солонго

	 

	Дэмбээгийн Мягмар

	Үүлэн хүний сургаал

	Бууршгүй сэтгэлийн илч

	 

	Нанзадын Надмид

	Хөвчийн зочин

	 

	Донровын Намдаг

	Үрэгдсэнийг хүлээгч

	Эрхэм зураг

	 

	Дашдоржийн Нацагдорж

	Хуучин хүү

	Соёлыг гайхав

	Ламбагуайн нулимс

	Харанхуй хад

	Хөдөө талын үзэсгэлэн

	Үүрийн жавар, уурын чимээ

	Хаврын сайн өдөр

